
গিয়াছিলেন। “মানরা” গ্রামে বহু ব্রাহ্মণ পণ্ডিতের বাস । সেই নিমন্ত্রণ সভাতে বহু ব্রাহ্মণ বালক উপস্থিত ছিলেন । সেসময়ের প্রথানুসারে, সেই বালকদিগের সহিত আমার জ্ঞানযুদ্ধে প্রবৃত্ত হইতে হইল। তাহারাই আমাকে প্রশ্ন করিতে লাগিলেন । কিছু কঠিন কঠিন বাঙ্গল শব্দের অর্থ ও সন্ধিবিচ্ছেদ সম্বন্ধে অজস্র প্রশ্ন হইতে লাগিল। সবই পণ্ডিতের ছেলে, র্তারা সন্ধিটাই ভাল করিয়া শিখিয়াছেন । আমি সমস্ত প্রশ্নের যথাযথ উত্তর দেওয়াতে সভাস্থ অনেক প্রাচীন পণ্ডিতেরও মনোযোগ আকর্ষণ করিলাম। একটা প্রশ্নের উত্তর দিতে অসমর্থ হইলাম। একটী বালক জিজ্ঞাসা করিল “ভিত্তরচোত্তর দায়ক” সন্ধি কি ? আমি কিছুই বুঝিলাম না। পরে জ্ঞান হইলে জানিয়াছিলাম। পণ্ডিতের ছেলে বাপের নিকট বোধ হয় “ভৃত্যুশ্চোত্তরদায়কঃ” সংস্কৃত শব্দ উচ্চারিত হইতে শুনিয়াছিল। তাহার অপভ্রংশে এক অর্থহীন বাঙ্গল শব্দ প্রস্তুত করিয়া আমাকে প্রশ্ন করিয়াছিল । যখন তাহাদের প্রশ্নরূপ শিলাবর্ষণ শেষ হইল, তখন একজন পণ্ডিত আমাকে বলিলেন, “এখন তুমি প্রশ্ন কর।” আমি ভাবিলাম এদের সঙ্গে ব্যাকরণ কি সন্ধি বিদ্যায় আমি আঁটিয়া উঠিবনা তখন প্রথম ভূগোলের ২১টা প্রশ্ন করিলাম, সকলেই নিরুত্তর । পণ্ডিত তখন বলিলেন ইহারা অনেকেই টোলে পড়ে, ভূগোল পড়েন। তখন মৌখিক অঙ্কের ২১ট প্রশ্ন করিলাম, যথা— ২॥০ টাকা মণ হইলে ১০ সোয়া সেরের দাম কত ? পূর্বববৎ

